
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á prathamāśvāsaḥ Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

vaṃśē jātassavituranaghē mānayanmānuṣatvaṃ
dēvaśśrīmān janaka tanayānvēṣaṇē jāgarūkaḥ Á

pratyāyātē pavanatanayē niścitārthassa kāmī
kalpākārāṃ kathamapi niśāmāvibhātaṃ viṣēhē Á Á 1 Á Á 1

kālyē sēnāṃ kapikulapatēstūrṇamudyōjayiṣyan
dūrībhāvājjanakaduhiturdūyamānāntarātmā Á

krīḍākhēlaṃ kamalasarasi kvāpi kālōpayātaṃ
rākācandradyutisahacaraṃ rājahaṃsaṃ dadarśa Á Á 2 Á Á 2

tasminsītāgatimanugatē taddukūlāṅkamūrtau
tanmañjīrapratimaninadē nyastanispandadṛṣṭiḥ Á

vīraścētōvilayamagamattanmayātmā muhūrtaṃ
śaṅkē tīvraṃ bhavati samayē śāsanaṃ mīnakētōḥ Á Á 3 Á Á 3

labdhāśvāsaḥ kathamapi tadā lakṣmaṇasyāgrajanmā
sandēśēna praṇayamahatā maithilīṃ jīvayiṣyan Á

cakrē tasmai sarasijadaḻaissōpacārāṃ saparyāṃ
kāntāślēṣādadhikasubhagaḥ kāmināṃ dūtalābhaḥ Á Á 4 Á Á 4

kṛtvā tasminbahumatimasau bhūyasīmāñjanēyāt
gāḍhōnmādaḥ praṇayapadavīṃ prāpa vārtā’nabhijñē Á



haṃsasandēśaḥ prathamāśvāsaḥ

viślēṣēṇa kṣubhitamanasāṃ mēghaśailadrumādau
yācñādainyaṃ bhavati kimuta kvāpi saṃvēdanārhē Á Á 5 Á Á 5

vēdōdanvadvibhajanavidō vaṃśajaṃ viśvamūrtēḥ
āhussiddhāḥ kamalavasatēraupavāhyaṃ bhavantam Á

labdhaṃ yēna praguṇagatinā tatpriyāyāssakāśāt
tatsāvarṇyaṃ śravaṇarasanāsvādayōgyā sudhā ca Á Á 6 Á Á 6

madhyē kēcidvayamiha sakhē kēvalaṃ mānuṣāṇāṃ
vyaktōtkarṣō mahati bhuvanē vyōmagānāṃ patistvam Á

sthānē dūtyaṃ tadapi bhavatassaṃśritatrāṇahētōḥ
viśvasraṣṭā vidhirapi yatassārathitvēna tasthau Á Á 7 Á Á 7

icchāmātrājjagadaparathā saṃvidhātuṃ kṣamāṇāṃ
ikṣvākūṇāṃ prakṛtimahatāmīdṛśīṃ prēkṣya vēḻām Á

lakṣyālakṣyē jaladhipayasā labdhasaṃsthāṃ trikūṭē
laṅkāṃ gantuṃ tavasamucitaṃ rākṣasīṃ rājadhānīm Á Á 8 Á Á 8

sthānairdivyairupacitaguṇāṃ candanāraṇyaramyāṃ
muktāsūtiṃ malayamarutāṃ mātaraṃ dakṣiṇāśām Á

asmatprītyai janakatanayā jīvitārthaṃ ca gacchan
ēkaṃ rakṣaḥpadamiti sakhē dōṣalēśaṃ sahēthāḥ Á Á 9 Á Á 9

vācālānāmiva jaḍadhiyāṃ satkavau dūrayātē
kailāsāya tvayi gatavati kṣībatāmāśritānām Á

saṃmōdastē pathi pariṇamēccandrakairujjhitānāṃ
mēghāpāyē vipinaśikhināṃ vīkṣya vācaṃyamatvam Á Á 10 Á Á 10

āraktānāṃ navamadhuśanairāpibanpadminīnāṃ
kālōnnidrē kuvalayavanē ghūrṇamānassalīlam Á

svinnō dānairvipinakariṇāṃ saumya sēviṣyatē tvāṃ
āmōdānāmahamahamikāmādiśangandhavāhaḥ Á Á 11 Á Á 11

paryāptaṃ tē pavanacalitairaṅgarāgaṃ parāgaiḥ
sthānē kuryussamasamudayādbandhavō bandhujīvāḥ Á

yēnānvēṣyasyacalatanayā pādalākṣānuṣaktaṃ
cūḍācandraṃ puravijayinassvarṇadīphēnapūrṇam Á Á 12 Á Á 12

sūkṣmākārairdinakarakaraiḥ kalpitāntaśśalākāḥ
śārōpāntāśśatamakhadhanuśśēṣacitrāṃśukēna Á

ūḍhāḥ paścāducitagatinā vāyunā rājahaṃsaḥ
chatrāyērannabhasi bhavataśśāradā vārivāhāḥ Á Á 13 Á Á 13

drakṣyasyēvaṃ priyasakha sukhaṃ laṅghitādhvā sakhīṃ tē
sītāṃ kṣētrē janakanṛpatērutthitāṃ sīrakṛṣṭē Á

gōpāyantī tanumapi nijāṃ yā kathañcinmadarthaṃ
bhūmau lōkē vahati mahatīmēkapatnī samākhyām Á Á 14 Á Á 14

prakṣīṇāṃ tvadvirahasamayē jātaharṣāmidānīṃ
pratyāyāsyannanunaya śanaiḥ padminīṃ svāduvācā Á

sā tē tantrīsvanasubhagayā syāditīhābhyanujñāṃ
manyē kuryānmadhukaragirā maithilīsauhṛdēna Á Á 15 Á Á 15

sārdhaṃ kāntaiśśabarasudṛśāmadrikuñjēṣu rāgāt
āsīnānāṃ kṣaṇamasamayē dṛśyacandrōdayaśrīḥ Á

uḍḍīyēthāssarasijavanāddakṣiṇāśānusārī
paśyandūrātprabalagarutāṃ pakṣiṇāṃ dattavartmā Á Á 16 Á Á 16

aṅgīkurvannamṛtarucirāmutpatiṣṇōssalīlaṃ
chāyāmantastava maṇimayō mālyavānēṣa śailaḥ Á

śōbhāṃ vakṣyatyadhikalalitāṃ śōbhamānāmatīndōḥ
dēvasyādērupajanayatō mānasādindubimbam Á Á 17 Á Á 17

mārgau samyaṅmama hanumatā varṇitau dvau tayōstē
sahyāsannō’pyanatisubhagaḥ paścimō nityavarṣaḥ Á

prācīnē tu pratijanapadaṃ saṃhatāvadbhutānāṃ
magnā dṛṣṭiḥ kathamapi sakhē matkṛtē tē nivāryā Á Á 18 Á Á 18

śrutvā śabdaṃ śravaṇamadhuraṃ tāvakaṃ pāmarīṇāṃ
pratyāsannātsapadi bhavanātsādaraṃ nirgatānām Á

abhrūbhaṅgē’pyadhikasubhagairniścitāṅgaḥ kaṭākṣaiḥ
dēśānētānvanagirinadī saṃvibhaktān vyatīyāḥ Á Á 19 Á Á 19

ikṣucchāyē kisalayamayaṃ talpamātasthuṣīṇāṃ
sallāpaistairmuditamanasāṃ śālisaṃrakṣikāṇām Á

karṇāṭāndhravyatikaravaśātkarburē gītibhēdē
muhyantīnāṃ madanakaluṣaṃ maugdhyamāsvādayēthāḥ Á Á 20 Á Á 20

viṣṇōrvāsādavanivahanādbaddharatnaiśśirōbhiḥ
śēṣassākṣādayamiti janaissamyagunnīyamānaḥ Á

abhrairyuktō’laghubhiracirōnmukta nirmōka kalpaiḥ
agrēbhāvī tadanu nayanē rañjayannañjanādriḥ Á Á 21 Á Á 21

tatrārūḍhairmahati manujaissvargibhiścāvatīrṇaiḥ
sattvōnmēṣādvyapagatamithastāratamyādibhēdaiḥ Á

sādhāraṇyātphalapariṇatēssaṅghaśō badhyamānāṃ
śaktyā kāmaṃ madhuvijayinastvaṃ ca kuryāssaparyām Á Á 22 Á Á 22

stōkōnmagnasphuritapulināṃ tvannivāsēcchayēva
drakṣyasyārātkanakamukharīṃ dakṣiṇāmañjanādrēḥ Á

āsannānāṃ vanaviṭapināṃ vīcihastaiḥ prasūnā -
nyarcāhētōrupaharati yā nūnamardhēndu mauḻēḥ Á Á 23 Á Á 23

nirviśyaināṃ nibhṛtamanabhivyaktamañjupraṇādō
mandādhūtaḥ puḻinapavanairvañjuḻāmōdagarbhaiḥ Á

avyāsaṅgassapadi padavīṃ saṃśrayānyairalaṅghyō
bandīkuryustaṭavasatayō mā bhavantaṃ kirātāḥ Á Á 24 Á Á 24

tuṇḍīrākhyaṃ tadanu mahitaṃ maṇḍalaṃ vīkṣamāṇaḥ
kṣētraṃ yāyāḥ kṣapitaduritaṃ tatra satyavratākhyam Á

patyau rōṣātsalilavapuṣō yatra vāgdēvatāyāḥ
sēturjajñē sakalajagatāmēkasētussa dēvaḥ Á Á 25 Á Á 25

nānāratnairupacitaguṇāṃ nityasaṅgītanādāṃ
bhūmērdrakṣyasyucitavibhavaṃ bhūṣaṇaṃ tatra kāñcīm Á

yasyāṃ nityaṃ nihitanayanō hastiśailādhivāsī
dvandvātītassa khalu puruṣō dṛśyatē satyakāmaḥ Á Á 26 Á Á 26

tāmāsīdanpraṇama nagarīṃ bhaktinamrēṇa mūrdhnā
jātāmādau kṛtayugamukhē dhāturicchāvaśēna Á

yadvīthīnāṃ karigiripatērvāhavēgāvadhūtān
dhanyān rēṇūṃstridaśapatayō dhārayantyuttamāṅgaiḥ Á Á 27 Á Á 27

mandādhūtāttadanu mahitō nissṛtaścūtaṣaṇḍāt
pārśvē tasyāḥ paśupatiśiraścandranīhāravāhī Á

dūrātprāptaṃ priyasakhamiva tvāmupaiṣyatyavaśyaṃ
kampāpāthaḥkamalavanikā kāmukō gandhavāhaḥ Á Á 28 Á Á 28

varṇastōmairiva pariṇatā saptabhēdairmahaughaiḥ
mānyā madhyēnagaramabhitassēvitā dēvatābhiḥ Á

svacchasvāduprasarasubhagā svāminī vaḥ kavīnāṃ
vēgāsañjñāṃ vahati mahatīṃ vallabhā padmayōnēḥ Á Á 29 Á Á 29

tīrthē puṃsāṃ śamitakaluṣē tatra sārasvatākhyē
snātvā sārdhaṃ munibhiranaghaissamyagullāsitāṅgaḥ Á

viśvaṃ cittē vigatarajasi vyañjayantīmaśēṣaṃ
vakṣyasyantarbahirapi parāṃ śuddhimakṣēpaṇīyām Á Á 30 Á Á 30

tasyāstīrē sarasijabhuvassaumya vaitānavēdiḥ
divyaṃ kurvan dramiḍaviṣayaṃ dṛśyatē hastiśailaḥ Á

yasyōpāntē kṛtavasatayō yāpayitvā śarīraṃ
vartiṣyantē vitamasi padē vāsudēvasya dhanyāḥ Á Á 31 Á Á 31

sañcinvānā taruṇatuḻasī dāmabhissvāmabhikhyāṃ
tasyāṃ vēdyāmanuvidadhatī śyāmaḻaṃ havyavāham Á

bhōgaiśvaryapriyasahacaraiḥ kāpi lakṣmīkaṭākṣaiḥ
bhūyaśśyāmā bhuvanajananī dēvatā sannidhattē Á Á 32 Á Á 32

lakṣmīvidyullalitavapuṣaṃ tatra kāruṇyapūrṇaṃ
mā bhaiṣīstvaṃ marakataśilāmēcakaṃ vīkṣya mēgham Á

śuddhairnityaṃ paricitapadastvādṛśairdēvahaṃsaiḥ
haṃsībhūtassa khalu bhavatāmanvavāyāgrajanmā Á Á 33 Á Á 33

sārāsvādī savanahaviṣāṃ svāminastē sa dēvaḥ
śuddhaṃ cakṣuśśrutipariṣadāṃ cakṣuṣāṃ bhāgadhēyam Á

aṅgīkuryādvinatamamṛtāsārasaṃvādibhistvāṃ
āvirmōdairabhimatavarasthūlalakṣaiḥ kaṭākṣaiḥ Á Á 34 Á Á 34

madhvāsaktaṃ sarasijamiva svinnamālambamānō
dēvyā hastaṃ taditarakaranyastalīlāravindaḥ Á

dēvaśśrīmān sa yadi viharētsvairamārāmabhūmau
vyaktō vālavyajanavapuṣā vījayēstaṃ tvamēva Á Á 35 Á Á 35

jātaprītirjanapadamathō madhyamaṃ laṅghayitvā
dūrāllakṣyakramuka nivahaśyāmaḻānyāhi cōḻān Á

pratyudgacchanmakaravalana stambhitaissahyajāyāḥ
srōtōbhēdairvividha gatibhissaṃvibhaktāvakāśān Á Á 36 Á Á 36

sandhyārāgaṃ surabhirajanī saṃbhavairaṅgarāgaiḥ
kēśairjyōtsnākalahi timiraṃ pāḻikāpīḍagarbhaiḥ Á

ābibhrāṇāssarasijadṛśō haṃsadōlādhirōhāt
ādhāsyantē madakalagirastēṣu nētrōtsavaṃ tē Á Á 37 Á Á 37

pṛthvīlīlātilakasubhagaṃ paścimaṃ bhāgamēṣāṃ
nāmnā varṣaṃ jalacara ! nadīmātṛkaṃ gāhamānaḥ Á

drakṣyasyārātparimitatayā magnakailāsadṛśyaṃ
śvētaṃ śailaṃ phaṇipatimiva kṣmātalādujjihānam Á Á 38 Á Á 38

sphārālōkapraśamitatamassañcayaṃ tatra puṃsāṃ
pratyagrūpaṃ praguṇavibhavaṃ prārthanīyaṃ budhānām Á

nēdīyāṃsaṃ kuśalanivahaṃ nanturādhāsyatē tē
divyaṃ tējō jaladhitanayā snēhanityānuṣaktam Á Á 39 Á Á 39

snigdhacchāyaṃ tadanu vitataṃ tasya dhāmēva nīlaṃ
nīlīrakṣāniyatalalitaṃ kānanaṃ saṃvicīyāḥ Á

dṛṣṭē tasminnanimiṣavadhū nityanirvēśa yōgyē
svargōdyānaśriyamapi laghuṃ maṃsyatē mānasaṃ tē Á Á 40 Á Á 40

kurvannānākusumarajasā yatra citraṃ vitānaṃ
pūgāraṇyē mṛduvicalayanpāḻikācāmarāṇi Á

pādanyāsakṣamamavakiran kṣmātalaṃ puṣpajālaiḥ
prāyō vāyuḥ parijanavidhiṃ pañcabāṇasya dhattē Á Á 41 Á Á 41

srōtōvēgādatha janapadaṃ saumya sīmantayantī
pratyādēśō vibudhasaritassyandatē sahyakanyā Á

kālēkālē pariṇativaśātparvabhēdāvakīrṇaiḥ
puṇḍrēkṣūṇāṃ puḻinaviśadairgadgadā mauktikaughaiḥ Á Á 42 Á Á 42

sahyōtsaṅgātsapadi marutā sāgaraṃ nīyamānāṃ
bhadrālāpairvihitakuśalāṃ tvādṛśānāṃ dvijānām Á

yāmaskannāssarasakuhaḻī patrapātairniśāntē
mandasmērāṃ madhuparimaḻairvāsayantīva pūgāḥ Á Á 43 Á Á 43

tasmin drakṣyasyamaramahiḻāmauḻi gandhairavandhyāṃ
ātanvānāṃ vyapagatarasaṃ mānasē mānasaṃ vaḥ Á

tīrthairanyairapi parigatāṃ śuddhihētōssamantāt
candrōllāsa prathitayaśasassaṃpadaṃ puṣkariṇyāḥ Á Á 44 Á Á 44

tīrē tasyā viracitapadaṃ sādhubhissēvyamānaṃ
śraddhāyōgādvinamitatanuśśēṣapīṭhaṃ bhajēthāḥ Á

yasminnasmatkuladhanatayā saumya sākētabhājaḥ
sthānaṃ bhāvyaṃ munibhiruditaṃ śrīmatō

raṅgadhāmnaḥ Á Á 45 Á Á 45

sattvē divyē svayamudayatastasya dhāmnaḥ prasaṅgāt
mañjūṣāyāṃ marakatamiva bhrājamānaṃ tadantaḥ Á

cētō dhāvatyupahitabhujaṃ śēṣabhōgē śayānaṃ
dīrghāpāṅgaṃ jaladhitanayājīvitaṃ dēvamādyam Á Á 46 Á Á 46

cōrākrāntaṃ tadanu vipinaṃ cōḻapāṇḍyāntarasthaṃ
jhillīnādaśravaṇaparuṣaṃ śīghramēva vyatīyāḥ Á

tīrṇē tasminprakaṭaya sakhē śītalāṃstē ninādān
śabdāyantē na khalu kavayassannidhau durjanānām Á Á 47 Á Á 47

srastāpīḍaṃ pracaladalakaṃ vyaktatāṭaṅkaratnaṃ
muktācūrṇasphuritatilakaṃ vaktramuttānayantyaḥ Á

dēśē tasmin kuvalayadṛśō jātakautūhalāstvāṃ
mālādīrghairmadhuravirutaṃ mānayiṣyantyapāṅgaiḥ Á Á 48 Á Á 48

nityāvāsaṃ vṛṣabhamacalaṃ sundarākhyasya viṣṇōḥ
pratyāsīdansapadi vinamadbhāgadhēyaṃ natassyāḥ Á

yasyōtsaṅgē balivijayinastasya mañjīravāntaṃ
pāthō divyaṃ paśupatijaṭāsparśaśūnyaṃ vibhāti Á Á 49 Á Á 49

īśādastrāṇyadhigatavatāṃ kṣatriyāṇāṃ prabhāvāt
kārā’’vāsasmaraṇacakitaissiktasasyāṃ payōdaiḥ Á

paśyanyāyāḥ paramalakayā spardhamānairajasraṃ
puṇyāvāsaiḥ purajanapadairmaṇḍitānpāṇḍyadēśān Á Á 50 Á Á 50

muktājālairjanitapuḻināṃ śuktisantānamuktaiḥ
tārāpūrṇāṃ divamiva tatastāmraparṇīṃ bhajēthāḥ Á

pratyāsattyā niyataviśadaṃ pītasindhōrmaharṣēḥ
pānīyaṃ tē pariṇamayitā tatra muktāmayatvam Á Á 51 Á Á 51

tasyāssvairaṃ sarasijamukhāsvādasaṃprītacētāḥ
śītībhūtastaraḻalaharībāhusaṃślēṣaṇēna Á

adhyāsīnaḥ pulinamanilairvījitaścandanādrēḥ

śrāntiṃ śāntiṃ gamayatu bhavān sāgaraṃ
laṅghayiṣyan Á Á 52 Á Á 52

savyaṃ tasyāḥ kiyadiva gataśśyāmatāḻītamālāṃ
tvatprāyāṇāṃ taruṇavayasāṃ cētasō nandayitrīm Á

vēlāmabdhērvividhalaharīdattamuktābhirāmāṃ
drakṣyasyārāddviguṇapulināṃ kētakīnāṃ parāgaiḥ Á Á 53 Á Á 53

sthitvā tatra kṣaṇamubhayataśśailaśṛṅgāvatīrṇaiḥ
srōtōbhēdairadhigataguṇaṃ cāruviṣphāraghōṣaiḥ Á

lakṣīkurvan daśamukhapurīṃ saumya patraprakṛṣṭō
vēlācāpaṃ śara iva sakhē vēgatastvaṃ vyatīyāḥ Á Á 54 Á Á 54

dāvāsaktaṃ vanamiva nabhassandhyayēvānuviddhaṃ
sindūrāṅkaṃ dvipamiva hariṃ svāmbarēṇēva juṣṭam Á

vidyudbhinnaṃ ghanamiva sakhē vidrumāraṇyayōgāt
dēhēnaikaṃ mithunamiva ca drakṣyasi tvaṃ payōdhim Á Á 55 Á Á 55

asmatpūrvaissurapatihṛtaṃ draṣṭukāmaisturaṅgaṃ
bhitvā kṣōṇīmagaṇitabalaissāgarō vardhitātmā Á

satkārārthaṃ tava yadi girīnādiśēdguptapakṣān
aśrāntō’pi praṇayamucitaṃ naiva bandhōrvihanyāḥ Á Á 56 Á Á 56

tatrāsīnaḥ kvacana sarasi smērahēmāravindē
labdhāsvādō madhubhiramitaissaṃvinītādhvakhēdaḥ Á

drakṣyasyagrē laghutaragatiśśēṣamullaṅghya sindhōḥ
tōyāghātānmasṛṇitaśilāramyavēlaṃ suvēlam Á Á 57 Á Á 57

yasyāsannē payasi jaladhēstvatpraticchandacandrāḥ
pakṣacchēdakṣaritarudhirastōmasandarśanīyāḥ Á

haṃsasandēśaḥ prathamāśvāsaḥ

vīciprāptairviṣamitarucō mauktikaistārakābhaiḥ
sandhyāmanyāṃ niyatamavanau darśayanti pravāḻāḥ Á Á 58 Á Á 58

yatrāraṇyaṃ varuṇavasatērvīcivēgāpanītaiḥ
muktāratnastabakaśabalairvidrumairutpravāḻam Á

rakṣōbhītaissvayamanimiṣairāhṛtasthāpitānāṃ
mandārāṇāṃ madhuparimaḻairvāsitaṃ mauḻidaghnaiḥ Á Á 59 Á Á 59

tasmindṛśyā tadanu bhavataścārusaudhāvadātā
laṅkā sindhōrmahati pulinē rājahaṃsīva līnā Á

tvāmāyāntaṃ pavanataraḻairyā patākāpadēśaiḥ
pakṣairabhyujjigamiṣuriva sthāsyati śrāvyanādā Á Á 60 Á Á 60

Á Á haṃsasandēśē prathamāśvāsaḥ samāptaḥ Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

Á Á dvitīyāśvāsaḥ Á Á
śrīmān vēṅkaṭanāthāryaḥ kavitārkikakēsarī Á
vēdāntācāryavaryō mē sannidhattāṃ sadā hṛdi Á Á

līlākhēlaṃ lalitagamanāścārunādaṃ saśiñjāḥ
bhallākṣaṃ tvāṃ smaraśaradṛśō gauramāpāṇḍurāṅgyaḥ Á

mugdhālāpaṃ madhuravacasō mānasārhaṃ manōjñāḥ
yatrānītāssura yuvatayō rañjayēyussamakṣam Á Á 1 Á Á 61

ugraiśśāpairupahatibhiyā rakṣasā dūra muktāḥ
dagdhuṃ yōgyā hutavahamapi tvatpriyāvarṇaśuddhāḥ Á

utpaśyantō janakatanayātējasaiva svarakṣāṃ
rōdhaṃ yasyāmanuvidadhatē lōkapālāvarōdhāḥ Á Á 2 Á Á 62

adhyāsīnā bahumaṇimayaṃ tuṅgaśṛṅgaṃ trikūṭaṃ
dikpālēṣu prathitayaśasā rakṣasā rakṣyamāṇā Á

agrē mērōramaranagarīṃ yā pariṣkārabhūmnā
tvāhūyēva dhvajapaṭamayānagrahastān dhunōti Á Á 3 Á Á 63

kālē yasyāṃ vyapagataghanē tvadvihārōcitē’smin
candrālōkairvilulitadhiyāṃ śarvarīgarvahāsaiḥ Á

svargastrīṇāṃ virahajanitaṃ bāṣpamudvēlayantyō
niṣyandantē salilakaṇikāścandrakānta sthalīnām Á Á 4 Á Á 64

bhāsā tādṛkpariṇatijuṣā maithilīśōkavahnēḥ
bhasmībhūtāṃ pavanatanayasnēhinā pāvakēna Á



haṃsasandēśaḥ dvitīyāśvāsaḥ

antastrāsādavahitadhiyassaṃvidhāsyantyavaśyaṃ
pratyādiṣṭaprathamaracanaṃ viśvakarmādayastām Á Á 5 Á Á 65

madhyē tasyā niśicarapatēssadma ruddhāntarikṣaṃ
yugmaṃ nēyairdivi sumanasāṃ sēvyamānaṃ vimānaiḥ Á

kārāgāraṃ vibudhasudṛśāṃ vīkṣamāṇō vicitraṃ
śōkaprītivyatikaravatīṃ vakṣyasē cittavṛttim Á Á 6 Á Á 66

īṣatkōpāccakita pavanāmindusandigdhasūryāṃ
nityōdārāmṛtubhirakhilairniṣkuṭē vṛkṣavāṭīm Á

sītāśōkajvalanasahajaistatra dīptāmaśōkaiḥ
āpadyēthāḥ prathamalulitāmāñjanēya pracāraiḥ Á Á 7 Á Á 67

tasyāmanyairviyati vihagaissārdhamānandanighnaiḥ
sthānēsthānē nihitanayanō vartayanmaṇḍalāni Á

drakṣyasyēkāṃ janakaduhitussaumyadurjātabandhuṃ
nyastākalpāṃ kvacana viṭapē śiṃśupāṃ sāndraśākhām Á Á 8 Á Á 68

mūlē tasyāḥ kimapi savanakṣētrasaṃskārajātaṃ
yatra kvāpi sthitamapi sakhē trāsahīnaṃ mahimnā Á

kālē tasminkathamapi mayā vīryaśulkēna labdhaṃ
dṛśyaṃ tattē dinakarakuladyōtakaṃ divyaratnam Á Á 9 Á Á 69

sā mē dṛṣṭiśśapharanayanā sannatabhrūssukēśī
tanvī tuṅgastanabharanatā taptajāmbūnadābhā Á

bālā yuṣmatpratimagamanā vēdimadhyā varāṅgī
śṛṅgārākhyaṃ nidhimadhigatā śrēyasī dēvatēva Á Á 10 Á Á 70

sā tē yāvannayanapadavīṃ yāti mōhālasā vā
sandēśaṃ vā madupagatayē śrāvayantī śakuntān Á

haṃsasandēśaḥ dvitīyāśvāsaḥ

atyāsannapriyavacanatāṃ sūcayadbhirnimittaiḥ
ētāmaśrusthagitanayanaṃ vīkṣamāṇā diśaṃ vā Á Á 11 Á Á 71

ākalpānvā savidhanihitānālapantī vimōhāt
aṅgasparśō raghukulapatēḥ smaryatē vā na vēti Á

dhyāyantī vā ciravirahitānēkaśayyāvihārān
tasyā nūnaṃ niyatijanitā tādṛśī kālayātrā Á Á 12 Á Á 72

śuddhāmindōśśvapacabhavanē kaumudīṃ viṣphurantīṃ
ānītāṃ vā viṣataruvanē pārijātasya śākhām Á

sūktiṃ ramyāṃ khalaparisarē satkavēḥ kīrtyamānāṃ
manyē dīnāṃ niśicaragṛhē maithilasyātmajātām Á Á 13 Á Á 73

varṣākīrṇāmiva kamalinīṃ vyāhatārthāmivōktiṃ
paṅkāśliṣṭāmiva bisalatāṃ patyapētāmivēbhīm Á

mēghacchannāmiva śaśikalāṃ vighnaruddhāmivāśāṃ
vyāghrōpētāmiva mṛgavadhūṃ bhūtalē jyāmivāstām Á Á 14 Á Á 74

smṛtvā pūrvaṃ smaraśarabhayē matpariṣvaṅgarakṣāṃ
āśliṣyantīmalasavalitairaṅgakairmātaraṃ svām Á

ākalpē’pi śramamadhigatairaṅgarāgē’pi khinnaiḥ
akṣāmyadbhiḥ smṛtimapi muhussaukumāryātirēkāt Á Á 15 Á Á 75

bhūyōbhūyaḥ karasarasijē nyasya rōmāñcitāṅgīṃ
mauḻau cūḍāmaṇivirahitē nirviśantīṃ nidhāya Á

antastāpādadhigatarujōrādarādarpayantīṃ
paryāyēṇa stanakalaśayōraṅguḻīyaṃ madīyam Á Á 16 Á Á 76

ambātulyā sucaritaphalaṃ divyamālēpanaṃ prāk
aṅgēṣvasyāḥ sthiramanuguṇaṃ yadvitēnē’nasūyā Á

haṃsasandēśaḥ dvitīyāśvāsaḥ

dhārākāraiḥ stanakalaśayōrāpatadbhissamantāt
santāpōṣṇaistadapi bahuḻairaśrubhiḥ kṣāḻayantīm Á Á 17 Á Á 77

agrāhyatvādviṣamayamitaṃ kēśahastaṃ mayā prāk
ābibhrāṇāṃ tanuparimaḻaśraddhayēvāvakīrṇam Á

arcā hētōrbhuvi ratipatērapsarōbhirvimuktāṃ
anvagyātāmiva suratarōrmañjarīṃ cañcarīkaiḥ Á Á 18 Á Á 78

ānītaṃ yattvaritamacalāduttarīyaṃ plavaṅgaiḥ
asyākāraissadṛśamabhitastvatpriyārūpacihnam Á

bālādityadyutisahacaraṃ cāru vāsō vasānāṃ
sandhyārāgavyatikaravatīṃ candralēkhāmivānyām Á Á 19 Á Á 79

vaktuṃ mārgaṃ kila vasumatīṃ jagmuṣastatpadābjāt
mañjīrasya tvadupamarutērdakṣiṇasyāsya tulyam Á

aṅkārūḍhē caraṇakamalē matkarēṇōpadhēyaṃ
vāmaṃ śākhāśikharanihitaṃ vīkṣya gāḍhaṃ viṣaṇṇām Á Á 20 Á Á 80

aṅgairmlāyatkisalayasamairujjhitākalpapuṣpaiḥ
gāḍhāśliṣṭāṃ vapuṣi vimalē bimbitābhirlatābhiḥ Á

santāpōṣṇaśvasanaparuṣacchāyayā kiñca dūnāṃ
bandībhūtāṃ niśicaragṛhē nandanasyēva lakṣmīm Á Á 21 Á Á 81

cētōvṛttiṃ śamayati bahissārvabhaumē nirōdhē
mayyēkasminpraṇihitadhiyaṃ mānmathēnāgamēna Á

abhyasyantīmanitarajuṣō bhāvanāyāḥ prakarṣāt
svāntēnāntarvilayamṛdunā nirvikalpaṃ samādhim Á Á 22 Á Á 82

śūnyā dṛṣṭiśśvasitamadhikaṃ mīlitaṃ vaktrapadmaṃ
dhārākāraṃ nayanasalilaṃ sānubandhō vilāpaḥ Á

haṃsasandēśaḥ dvitīyāśvāsaḥ

itthaṃ dainyaṃ kimapi vidhinā durnivārēṇa nītā
sā mē saktā tanutaratanustapyatē nūnamantaḥ Á Á 23 Á Á 83

dṛṣṭvā tasyāstvamapi karuṇāṃ tādṛśīṃ tāmavasthāṃ
śakṣyasyantassvayamupanataṃ śōkavēgaṃ na sōḍhum Á

kravyādānāṃ daśavadanavat kvāpi jātāvajātāḥ
nālambantē kathamiva dayāṃ nirmalatvōpapannāḥ Á Á 24 Á Á 84

nēdīyasyāmadhigatarasō dīrghikāyāṃ nikāmaṃ
saṃvēśēna śramamapanayan śarvarīṃ yāpayēthāḥ Á

itthaṃ nidrāsamayamucitaṃ vīkṣya naktañcarīṇāṃ
pratyūṣē tvaṃ praṇayamadhurāṃ śrāvayiṣyan

maduktim Á Á 25 Á Á 85

śītairadhvaśramavinayanaissēvitō gandhavāhaiḥ
suptassvairaṃ puḻinaśayanē svantarē candrapādaiḥ Á

krīḍāgītaiḥ kamalamukuḻē līyatāṃ ṣaṭpadānāṃ
kāryākāṅkṣī kalayatu bhavān rājahaṃsa prabōdham Á Á 26 Á Á 86

tāmārūḍhaścalakisalayāṃ śiṃśupāṃ svaikalakṣyō
mandīkurvanmanasijadhanurghōṣatīvraṃ ninādam Á

mōhādīṣanmuṣitamanasaṃ bōdhaya prēyasīṃ mē
ramyāmādau raghujanakayōrvarṇayan vaṃśakīrtim Á Á 27 Á Á 87

patyurdēvi praṇayasacivaṃ viddhi dīrghāyuṣō māṃ
jīvātuṃ tē dadhatamanaghaṃ tasya sandēśamantaḥ Á

śūrāṇāṃ yaśśaradupagamē vīrapatnīvarāṇāṃ
saṃmānārhaṃ samayamucitaṃ sūcayētkūjitaissvaiḥ Á Á 28 Á Á 88

haṃsasandēśaḥ dvitīyāśvāsaḥ

matprastāvapravaṇamatha sā maithilī mānayēttvāṃ
mlānaṃ śōkādvadanakamalaṃ kiñcidunnamya bhīruḥ Á

antastōṣādamṛtalaharīlabdhasabrahmacaryaiḥ
ambhōjānāmuṣasi miṣatāmantaraṅgairapāṅgaiḥ Á Á 29 Á Á 89

paśyantī sā raghupativadhūstvāmaśēṣāvadātaṃ
pratyāśvāsādadhigataruciḥ prāktanīvēndulēkhā Á

matsandēśē tadanu sumukhī sāvadhānā bhavitrī
kiṃ na strīṇāṃ janayati mudaṃ kāntavārtā’’gamōpi Á Á 30 Á Á 90

paścādēvaṃ kathaya bhavatībhāgadhēyēna jīvan
kalyāṇīṃ tvāṃ kuśalamanaghaḥ kōsalēndrō’nuyuṅktē Á

yēṣu śrēyō bhavati niyataṃ tāni sarvāṇi santaḥ
lakṣmyā dēvyāstava ca bhuvanē lakṣaṇānyāmananti Á Á 31 Á Á 91

yasyā yasmin vyavadhirabhavadbhūṣaṇālēpanādiḥ
nītāmēnāṃ niyativibhavādantarīpaṃ davīyaḥ Á

pratyāsīdanniva nayanayōrvartmani sthāpayitvā
sa tvāmēvaṃ vadati kuśalī dēvi sakhyā mukhēna Á Á 32 Á Á 92

vēlātītapraṇayavivaśaṃ bhāvamāsēduṣōrnau
bhōgārambhē kṣaṇamiva gatā pūrvamāliṅganādyaiḥ Á

sampratyēṣā sutanu śataśaḥ kalpanā saṅgamaistaiḥ
cintādīrghairapi śakalitā śarvarī nāpayāti Á Á 33 Á Á 93

uddāmaistē kucakalaśayōrūṣmabhirnirjitēna
chidraṃ labdhvā virahasamayē tatkṣaṇādunnatēna Á

kundāmōdaissurabhitadiśā gandhavāhēna dainyaṃ

haṃsasandēśaḥ dvitīyāśvāsaḥ

samprāptō’haṃ saha sarasijaistvanmukhām -
bhōjamitraiḥ Á Á 34 Á Á 94

mādhvīdigdhairvirahivanitāsvāda lubdhairamōghaiḥ
āvṛṇvantaṃ kusumadhanuṣaścitrapuṅkhairdigantān Á

sītāpārśvē na bhavatu bhavānityavōcadvasantaṃ
rāmastrāsādanamitadhanurmauḻinā sannatēna Á Á 35 Á Á 95

pārśvē lōlaiḥ parabhṛtakulairmuktakōlāhalānāṃ
mallīrēṇusthagitavapuṣāṃ mandaraṃ nirgatānām Á

bhītēnāhaṃ bhramarapaṭalī śṛṅkhalāsaṅkulānāṃ
mārgē tiṣṭhanmalayamarutāṃ vāritō lakṣmaṇēna Á Á 36 Á Á 96

mandō vakṣyē kimiva janakaṃ kiṃ nu yōgīśvarō māṃ
ityēvaṃ mē sutanu manasō vartayanti sma khēdam Á

raktāśōkē jvalati savidhē lājavarṣābhirāmaiḥ
puṣpaughaistvatpariṇayadaśāṃ vyañjayantaḥ karañjāḥ Á Á 37 Á Á 97

cētō naiva tyajati capalāhēmakōṇābhighātāt
dhīrōdāttastanitajaladāttāṇḍavārambhamicchan Á

vātōnmuktaiḥ kuṭajakusumairvāsitē śailaśṛṅgē
rakṣaḥpīḍārahitadayitāślēṣadhanyō mayūraḥ Á Á 38 Á Á 98

śailavyaktaprativilapitāṃ sāndratāpānuviddhāṃ
tanvānānāṃ nayanasalilairmātaraṃ tē sabāṣpām Á

paśyantīnāṃ prabalamadanōnmādaparyākulaṃ māṃ
prāyō jātaṃ kimapi ruditaṃ vyōmni kādambinīnām Á Á 39 Á Á 99

dēhasparśaṃ malayapavanē dṛṣṭisaṃbhēdamindau
dhāmaikatvaṃ jagati bhuvi cābhinnaparyaṅkayōgam Á

haṃsasandēśaḥ dvitīyāśvāsaḥ

tārācitrē viyati vitatiṃ śrīvitānasya paśyan
dūrībhūtāṃ sutanu vidhinā tvāmahaṃ nirviśāmi Á Á 40 Á Á 100

prāptaissakhyaṃ tava nayanayōḥ padmakōśaiḥ prabuddhaiḥ
sannāhaṃ nassamayaniyataṃ sādhu sandhukṣayantī Á

sēnāyōgyāṃ saraṇimadhunā darśayantī śubhāśā
sītē nūnaṃ tvarayati śarattvatsamīpaṃ ninīṣuḥ Á Á 41 Á Á 101

tātādēśātsapadi bharatē nyastarājyābhiṣēkaṃ
yā māmēkā vanamanugatā rājadhānīṃ vihāya Á

tāmēva tvāmucitaśayanāṃ bāhumadhyē madīyē
dūrē karturguṇavati muhurdūyatē jīvitaṃ mē Á Á 42 Á Á 102

sētuṃ badhvā vipulamacalaissāyakairvā payōdhau
kṛtvā laṅkāṃ srajamiva karē khēlatāṃ vānarāṇām Á

alpīyōbhissumukhi divasairyōdhayan yātudhānān
karṇē śīdhuṃ tava racayitā lakṣmaṇaścāpaghōṣaiḥ Á Á 43 Á Á 103

rakṣōmauḻistabakalavanādvairabandhē vimuktē
gatvā cōrvīṃ gaganapadavīsvairiṇā puṣpakēṇa Á

siddhārambhau sapadi bhavatāmādhirājyābhiṣēkāt
saṃprāpsyāvaściravirahatassañcitāndēvi bhōgān Á Á 44 Á Á 104

cittē kuryāttadapi bhavatī yajjanasthānayuddhāt
saṃprāptaṃ māṃ daśamukhasamān pārayitvā kharādīn Á

śastrāghātaṃ stanakalaśayōrūṣmaṇā rōpayadbhiḥ
gāḍhāślēṣairapihitavatī gadgadā harṣabāṣpaiḥ Á Á 45 Á Á 105

śacyāḥ klēśaṃ kvacana samayē tādṛśaṃ cintayitvā
smṛtvā dēvīmacalatanayāṃ viprayuktāṃ śivēna Á

haṃsasandēśaḥ dvitīyāśvāsaḥ

rakṣātmānaṃ kathamapi śubhē jīvitālambanaṃ mē
patyuścandādvyasanamapi hi ślāghanīyaṃ vadhūnām Á Á 46 Á Á 106

apyētattē manasi nihitaṃ sāhyamavyājabandhōḥ
pratyākhyātuṃ prabhavati na khalvānṛśaṃsyaṃ tvadīyam Á

prāgapyēvaṃ pariṇataguṇāṃ naiṣadhē vīkṣya vārtāṃ
ārtatrāṇaṃ vratamiti vidurhaṃsa śuddhātmanāṃ vaḥ Á Á 47 Á Á 107

itthaṃ hṛdyairjanakatanayāṃ jīvayitvā vacōbhiḥ
sakhyaṃ puṣyandinakarakulē dīpyamānairnarēndraiḥ Á

svairaṃ lōkān vicaranikhilān saumya lakṣmyēva viṣṇuḥ
sarvākāraistvadanuguṇayā sēvitō rājahaṃsyā Á Á 48 Á Á 108

sandiśyaivaṃ saha kapikulaissētunā laṅghitābdhiḥ
paṅktigrīvē yudhi vinihatē prāpya sītāṃ pratītaḥ Á

rājyaṃ bhūyassvayamanubhavan rakṣitaṃ pādukābhyāṃ
rāmaśśrīmānatanuta nijāṃ rājadhānīṃ sanāthām Á Á 49 Á Á 109

vidyāśilpapraguṇamatinā vēṅkaṭēśēna kḷptaṃ
cintāśāṇōllikhitamasakṛcchrēyasāṃ prāptihētum Á

sītāhaṃsavyatikarasakhaṃ rāma sandēśaratnaṃ
paśyantvantaśśravaṇamanaghaṃ cakṣurujjīvya santaḥ Á Á 50 Á Á 110

Á Á haṃsasandēśē dvitīyāśvāsaḥ samāptaḥ Á Á
kavitārkikasiṃhāya kalyāṇaguṇaśālinē Á
śrīmatē vēṅkaṭēśāya vēdāntaguravē namaḥ Á Á

